












Téarmaí Tagartha an Choiste Luacha Saothair agus Forbartha Bainistíochta
















Márta 2025

1. Bunú, Raon Feidhme Ginearálta, Cuspóir agus Údarás

Tá rún ag Bord RTÉ coiste den Bhord a chur ar bun dá ngairfear
An Coiste Luacha Saothair agus Forbartha Bainistíochta (“an Coiste”).
Beidh an Coiste freagrach as an méid seo a leanas:
a) Maoirseacht a dhéanamh ar luach saothair, téarmaí agus coinníollacha, pleanáil comharbais agus forbairt an Phríomh-Stiúrthóra, chomhaltaí na Foirne Ceannaireachta agus Rúnaí na Cuideachta.
b) Maoirseacht a dhéanamh ar luach saothair earcaithe láithreoireachta mar seo a leanas: (i) i gcás fostaithe, nuair is €100,000 nó os a chionn an tuarastal bunúsach sa bhliain agus (ii) i gcás earcú láithreoireachta daoine nach den fhoireann iad nuair is €100,000 nó os a chionn na táillí iomlána iníoctha de bhun an chonartha.
c) Maoirseacht a dhéanamh ar pholasaí luacha saothair RTÉ.
d) Maoirseacht a dhéanamh ar na socruithe maidir le foirceannadh comhaltaí den Fhoireann Ceannasaíochta.
e) Comhairle a chur ar Cathaoirleach Bhord RTÉ i dtaca le pleanáil comharbais Bhord RTÉ agus comhaltaí boird neamhfheidhmiúcháin d’fhochuideachta.
f) Dualgais mar atá leagtha amach go mionsonraithe i Roinn 4 den cháipéis seo.
Tá an Coiste údaraithe ag an mBord an méid seo a dhéanamh:
g) iniúchadh a dhéanamh ar aon ghníomhaíocht a thiteann faoina théarmaí tagartha. Tá an Coiste údaraithe aon fhaisnéis a iarraidh ar aon fhostaí de réir mar a theastóidh uaidh agus tugtar ordú do gach fostaí aon iarratas a dhéanann an Coiste a chomhlíonadh;
h) comhairle neamhspleách dlí nó comhairle ghairmiúil neamhspleách eile a fháil ar aon nithe a thiteann faoina théarma tagartha de réir mar a mheastar is gá.

Cloífidh an Coiste le beartas Rialtais maidir leis na socruithe i dtaca le híocaíocht le POFanna Comhlachtaí Stáit agus, nuair is cuí, le gach ball foirne eile díobh mar atá leagtha amach sa Chód Cleachtais chun Comhlachtaí Stáit a Rialú (“an Cód”).

2. Comhaltas

a) Is é an Bord a cheapfaidh comhaltaí an Coiste Luacha Saothair agus Forbartha Bainistíochta agus beidh ar a laghad triúr comhaltaí Boird neamhspleácha1 ar an gCoiste, duine acu Cathaoirleach an Bhoird. Ní comhalta den choiste a bheidh sa Phríomh-Stiúrthóir.

b) Feidhmeoidh Cathaoirleach an Bhoird mar Chathaoirleach an Choiste. Má bhíonn an Cathaoirleach as láthair, déanfaidh na comhaltaí a bheidh i láthair ann Cathaoirleach gníomhach a roghnú don chruinniú sin.

Is é an córam a bheidh ann beirt chomhaltaí.

c) Ní bheidh ceart uathoibríoch ach ag comhaltaí den Choiste Luacha Saothair agus Forbartha Bainistíochta freastal ar chruinnithe den Choiste. Ar chuireadh ó Chathaoirleach an Choiste, freastalóidh Rúnaí an Ghrúpa ar chruinnithe ach amháin ar aon chuid de chruinniú arbh fhearr le Cathaoirleach an Choiste an chuid sin a choinneáil go díreach do chomhaltaí an Choiste agus ní d’aon duine eile. Féadfar cuireadh a thabhairt do chomhaltaí Boird eile agus do bhainistíocht feidhmiúcháin freastal ar chruinniú/ar chruinnithe ar bith nó ar chuid de chruinniú nó de chruinnithe ar bith.
d) Is faoin mBord an cinneadh maidir le fad na gceapachán chun an Choiste Luacha Saothair agus Forbartha Bainistíochta. Féadfar comhaltaí a cheapadh ar feadh tréimhse go dáta éagtha a gcomhaltais den Bhord, an dáta sin san áireamh.

3. Cruinnithe

3.1 Minicíocht / cruinnithe neamhchorpracha
a) Beidh cruinniú ag an gCoiste dhá uair sa bhliain ar a laghad agus in amanna eile de réir mar is gá.
b) Nuair is gá, féadfar cruinnithe a thionól ar an teileafón nó ar aon mhodh leictreonach cuí eile trínar féidir le gach comhalta den Choiste an cruinniú a chloisteáil agus trínar féidir iadsan a chloisteáil.

3.2 Fógra maidir le cruinnithe

a) Déanfaidh Rúnaí an Choiste cruinnithe den Choiste a eagrú arna iarraidh sin d’aon duine dá chomhaltaí agus de réir plean comhaontaithe oibre.
b) Ach amháin má dhéantar socrú eile, cuirfear fógra maidir le gach cruinniú (an t-ionad, an t-am agus an dáta deimhnithe ann) mar aon le clár na míreanna a phléifear ann ar aghaidh chuig gach duine den Choiste agus chuig aon daoine eile a mbeidh orthu freastal air i dtráth cuí roimh an gcruinniú. Seolfar páipéir thacaíochta chuig comhaltaí an Choiste agus chuig daoine eile den lucht freastail, de réir mar is cuí, san am céanna.
c) Feidhmeoidh Rúnaí Ghrúpa RTÉ, nó ainmní an duine sin, mar Rúnaí an Choiste.
3.3 Miontuairiscí ó chruinnithe agus teacht ar Rúnaí Ghrúpa RTÉ
a) Beidh teacht ag an gCoiste ar sheirbhísí Rúnaí Ghrúpa RTÉ i dtaca le haon chúrsaí ag baint leis an gcoiste, mar seo a leanas, cuir i gcás: cuidiú le Cathaoirleach an Choiste obair an Choiste a phleanáil; cláir do chruinnithe a chur le chéile; miontuairiscí a choinneáil agus aon tacaíocht phraiticiúil riachtanach eile a chur ar fáil de réir mar a mheastar a bheith riachtanach.

b) Scríobhfaidh an Rúnaí miontuairiscí ar na himeachtaí agus na rúin i ngach cruinniú den Choiste agus taifeadtar ainmneacha na daoine i láthair ann agus ag freastal air. (Má tharlaíonn nach mbíonn an Rúnaí i láthair do mhír ar an gclár oibre, ainmneoidh na comhaltaí i láthair ann comhalta amháin le miontuairiscí a scríobh ar na himeachtaí).
c) Déanfaidh an Rúnaí dréacht-mhiontuairiscí ó chruinnithe den Choiste a scaipeadh go pras ar gach comhalta den Choiste agus, nuair a dhéantar iad a aontú, ar gach comhalta den Bhord.
3.4 Coinbhleachtaí leasa

a) Cloífidh an Coiste leis an bpróiseas chun dearbhuithe leasa a thaifeadadh atá leagtha amach i dTéarmaí Tagartha Bhord RTÉ, roinn 4.6.
b) Ní féidir leis an bPríomh-Stiúrthóir, duine den Fhoireann Ceannaireachta ná Rúnaí na Cuideachta páirt a ghlacadh sa phlé ná i gcinntí ag baint lena luach saothair féin.
4. Dualgais
Is iad seo a leanas dualgais an Choiste:

a) Spriocanna, feidhmíocht agus luach saothair an Phríomh-Stiúrthóra a mheas; ceapachán, spriocanna, feidhmíocht agus luach saothair an Leas-Phríomhstiúrthóra, nó aon duine a cheaptar chuig ról an Phríomh-Stiúrthóra i gcomhréir le hAlt 89 (8) den Acht Craolacháin, 2009, a mheas, agus moltaí a chur faoi bhráid an Bhoird sula n-iarrtar ceadú an Rialtais ina leith. Déanfar a leithéid de phlé i gcomhthéacs an bheartais chuí Rialtais.
b) I gcomhairle leis an bPríomh-Stiúrthóir, ceadú luacha saothair agus téarmaí agus coinníollacha eile fostaíochta chomhaltaí Fhoireann Ceannaireachta an Phríomh-Stiúrthóra agus Rúnaí na Cuideachta ag féachaint do bheartas Rialtais i dtaca le luach saothair lucht ardbhainistíochta Comhlachtaí Stáit Tráchtála sula ndéanann an Bord ceapacháin chun na Foirne Ceannaireachta nó chuig ról Rúnaí na Cuideachta.
c) Athbhreithniú a dhéanamh ar fheidhmíocht chomhaltaí na Foirne Ceannaireachta gach bliain. Is éard a bheidh anseo tuarascáil scríofa ón bPríomh-Stiúrthóir ar chur i gcrích cuspóirí ag comhaltaí na Foirne Ceannaireachta agus ar na príomhthorthaí.
d) Athbhreithniú a dhéanamh gach bliain, i gcomhairle leis an bPríomh-Stiúrthóir, ar dheiseanna chun píblíne na tallainne a fhorbairt, ar phleanáil comharbais agus ar fhorbairt ceannaireachta do róil ar an bhfoireann ceannaireachta.
e) Ceadú aon chórais cúitimh bunaithe ar fheidhmíocht (agus athruithe air) faoi mar a bhainfeadh le comhaltaí den Fhoireann Ceannaireachta / le Rúnaí na Cuideachta, nó ceadú scéimeanna ag baint le feidhmíocht tráchtála.

f) Polasaí Luacha Saothair RTÉ a cheadú.
g) Sa bhreis ar chlásal 1 (b) thuas, ceadú luacha saothair an deichniúir (10) is airde in RTÉ ó thaobh luach saothair de atá fostaithe mar láithreoirí ar an aer (arna ríomh de réir fhigiúirí na bliana roimhe).
h) Luach saothair aon chomhaltaí ar bhoird d’fhochuideachtaí RTÉ a mheas nár cheap an Rialtas iad. (D’fhonn amhras a sheachaint, is é an Rialtas a dhéanann luach saothair Bhord RTÉ a shocrú agus, dá réir, ní dhéanann an Coiste seo é sin a mheas go sonrach).
i) Cuspóirí, ról agus líne thuairiscithe fheidhm Rúnaíocht an Ghrúpa a shocrú agus a athbhreithniú go tráthrialta. Ceapachán Rúnaí Ghrúpa RTÉ a cheadú. Athbhreithniú a dhéanamh ar fheidhmíocht Rúnaí na Cuideachta.
j) Comhairle a chur ar an gCathaoirleach, i gcomhthéacs comhairle a chur ar an Aire maidir le ceapacháin a bheadh le déanamh chun an bhoird, maidir leis an réimse cumais a theastaíonn i measc chomhaltaí an Bhoird ar bhonn earnála, oibriúcháin, geografach agus feidhmeanna, ar chóir a chuimsiú freisin na scileanna sonracha agus an taithí shonrach atá le bheith ag comhaltaí Boird mar atá leagtha amach in Alt 82 den Acht Craolacháin (2009), agus á chinntiú go bhféachtar mar is cuí do na forálacha sa Chód2 i dtaca le cothromaíocht inscne, éagsúlacht agus ionchuimsiú.
k) Faisnéis iontaofa chun dáta a fháil maidir le luach saothair in eagraíochtaí eile ar scála agus ar chastacht den chineál céanna. D’fhonn cuidiú leis a chuid oibleagáidí a chomhlíonadh, beidh an t-údarás iomlán ag an gCoiste sainchomhairleoirí luacha saothair a cheapadh agus aon tuarascálacha, suirbhéanna nó faisnéis a choimisiúnú nó a cheannach de réir mar a mheasann sé is gá, an costas á sheasamh ag RTÉ ach ag cloí le haon srianta buiséadacha arna leagan síos ag Bord RTÉ.
l) Freagracht iomlán a ghlacadh as na critéir roghnúcháin a shocrú, as aon sainchomhairleoirí luacha saothair a chuirfidh comhairle ar an gCoiste a roghnú agus a cheapadh, agus as na téarmaí tagartha a shocrú dóibh.
m) I dtaca leis na daoine dá dtagraítear i míreanna 4(a) go (d), a chinntiú gur cothrom don duine agus do RTÉ na téarmaí conarthacha foirceanta agus aon íocaíochtaí a dhéantar, nach dtugtar luach saothair as teip agus go n-aithnítear ina iomláine an dualgas as caillteanas a mhaolú i gcomhréir leis an bpolasaí um Luach Saothair.
n) Maoirseacht a dhéanamh ar aon athruithe móra ar struchtúir sochar fostaithe i nGrúpa iomlán RTÉ agus ar na téarmaí in aon chláir le haghaidh Téarbhadh Deonach.
o) Dul i mbun oibre agus plé mar is gá le gach coiste eile den Bhord.

Chun críocha an pholasaí seo, is é is ciall le luach saothair: -
· I gcás fostaithe: tuarastal bunúsach, liúntais, aoisliúntas, agus na sochair airgeadais agus a gcomhionann ar fad, cuir i gcás sochar comhchineáil (.i. pacáiste iomlán luacha saothair an duine);
· Maidir le láithreoirí nach duine den fhoireann iad: an táille iomlán is iníoctha, lena n-áirítear na liúntais airgeadais go léir ach gan CBL a áireamh.

Nósanna Imeachta Tuairiscithe

a) Tuairisceoidh Cathaoirleach an Choiste go foirmiúil don Bhord ar imeachtaí an Choiste i ndiaidh gach cruinnithe, sa chéad chruinniú sceidealaithe eile den Bhord de ghnáth. Déanfaidh Cathaoirleach an Choiste a chinntiú go gcuirfear an Bord iomlán ar an eolas go pras maidir le haon údar imní a bhaineann le hábhar a d’fhéadfadh a bheith ábhartha i gcomhthéacs fhreagrachtaí an Bhoird iomláin.
b) Déanfaidh an Coiste cibé moltaí a dhéanamh don Bhord faoin méid a mheasann sé is cuí in aon réimse a thiteann faoi shainchúram an Choiste má bhíonn gníomh nó feabhsú de dhíth.
c) Cuirfidh an Coiste tuarascáil i dtoll a chéile ina dtabharfar cuntas ar chomhaltas an Choiste agus ar dhualgais agus gníomhaíochtaí an Choiste i gcaitheamh na bliana, tuarascáil atá le cur san áireamh sa Tuarascáil Bhliantúil agus sna Cuntais Bhliantúla.
d) Sa tuarascáil dá dtagraítear i mír 5(c), tabharfar na figiúirí le haghaidh na láithreoirí is airde pá dá dtagraítear i mír 4(c) agus cuirfear iad siúd ar fáil don Choiste sula ndéanfar iad a fhoilsiú nó a chur isteach sa Tuarascáil Bhliantúil agus sna Cuntais Bhliantúla.
e) Gach bliain, tabharfaidh Cathaoirleach an Choiste an deis do chomhaltaí an Bhoird aiseolas a thabhairt nó a phlé go neamhfhoirmiúil i dtaca leis an bPríomh-Stiúrthóir le go mbeifear in ann an méid sin a chur san áireamh mar chuid den phróiseas chun feidhmíocht an Phríomh-Stiúrthóra a mheas.
f) Déanfaidh Rúnaí na Cuideachta, i gcomhairle le Cathaoirleach an Choiste, plean oibre a ullmhú gach bliain, príomhtháscairí feidhmíochta san áireamh, a thabharfaidh léargas ar thosaíochtaí an Choiste don bhliain a bheidh le teacht agus lena chinntiú go mbeidh clúdach sásúil ag an gCoiste ar a shocruithe maoirseachta mar atá leagtha amach ina théarmaí tagartha.

5. Nithe Eile

a) Déanfaidh an Coiste athbhreithniú go tráthrialta ar na téarmaí tagartha seo agus cuirfidh moltaí faoi bhráid an Bhoird i dtaobh iad a athrú chun dáta nó a leasú de réir mar is cuí.
b) Cuirfear oiliúint oiriúnach ar an gCoiste i dtráth cuí, is é sin clár ionduchtúcháin do chomhaltaí nua agus oiliúint leanúnach ar gach comhalta.

